Antur yr Actau


Kerygma
Actau pennod 3, adnod 11 – 26
Beth ydy ystyr y gair Groeg Kerygma?  

Fe gei di wybod mewn munud.  Darllen ymlaen!

Roedd gen i athro Saesneg oedd yn hoffi gosod y gwaith o ysgrifennu synopsis.  Roedd yn gas gen i’r ymarfer!  Roedd yn rhaid darllen stori ac yna ysgrifennu crynodeb yn ein geiriau ein hunain mewn llai o eiriau (1/3 os dw i’n cofio’n iawn).  Roedd hynny’n golygu torri allan unrhyw beth oedd ddim yn gwbl angenrheidiol. A dyna beth oedd mor anodd – penderfynu beth oedd, a beth oedd ddim, yn bwysig. 

Rydw i’n edmygu Pedr.  Mae o gyda Ioan a’r dyn gafodd ei iachau wrth y Fynedfa Hardd.  Dychmyga’r olygfa – hwnnw â’i freichiau am Pedr a Ioan, a llond y lle o bobl wedi dod i weld beth sy wedi digwydd.  Byddwn i hefyd yn chwilfrydig petawn i’n clywed fod yna ddyn cloff yn neidio a dawnsio o gwmpas!  Ond roedd Pedr yn gwybod y byddai’r dyrfa yn dechrau gadael yn fuan iawn ar ôl gweld y dyn yn cerdded.  Mae am ddweud wrthyn nhw am Iesu, ond does ganddo fo ddim llawer o amser. Felly, rhaid dweud y pethau pwysicaf.  A dyna ydy’r kerygma - y pethau pwysicaf am Iesu roedd y Cristnogion cyntaf yn eu dweud am Iesu. 

· Mae’r digwyddiadau roedd y proffwydi yn sôn amdanyn nhw ganrifoedd yn ôl wedi dod yn realiti erbyn hyn.

· Mae Iesu wedi gwireddu’r proffwydoliaethau hyn trwy ei fywyd, ei weinidogaeth, ei farwolaeth a’i atgyfodiad

· Mae Iesu yn eistedd yn awr mewn awdurdod gyda Duw

· Mae’r Ysbryd Glan wedi dod i’r byd ac yn arwydd o bresenoldeb Iesu Grist. Mae’r Ysbryd ar gael i bawb
· Bydd Iesu yn dod yn ôl i’r byd ryw ddiwrnod
· Mae angen i bobl edifarhau er mwyn cael maddeuant a pherthynas newydd gyda Duw.  
Byddai Pedr wedi cael 10/10 am ysgrifennu synopsis!
Wyddost ti, mae’r Eglwys ac unigolion wedi cymhlethu’r ffydd Gristnogol.  Mae’n bwysig i ni, fel Pedr, fynd yn ôl at y ffeithiau sylfaenol.

· Er bod ni’n ddrwg, mae Duw yn ein caru ni.  
· Mae o isio delio gyda’r drwg (pechod ydy gair y Beibl am hyn) sy’n ein bywyd ni, a dyna pam ddaeth Iesu Grist i’r byd.

· Rhoiodd Iesu batrwm i ni sut i fyw, ond yn bwysicach o lawer, aeth i’r groes i gymryd y gosb dyn ni’n ei haeddu am ein drygioni. Oherwydd aberth Iesu ar y groes mae Duw wedi maddau ein pechod ni  – unwaith ac am byth.
· Mae yna fywyd newydd yn ein disgwyl ni ar ôl i ni farw. Mae Iesu wedi profi hynny wrth atgyfodi.

· Mae Iesu am i ni fod yn sori am ein drygioni a thrystio ynddo fo i gael gwared o’r drygioni.  Rhaid i ni gredu ynddo os ydyn ni am dderbyn maddeuant.  

Felly trowch gefn ar eich pechod, a throi at Dduw, a bydd eich pechodau chi’n cael eu maddau
Gyda llaw, mae yna lyfr o’r enw The 100 Minute Bible ar gael erbyn hyn!
[image: image1.png]beibl.net



Catrin Roberts

[image: image1.png]